
Ahalteke tohum atlary türkmen halkynyň milli mirasy, guwanjy, Garaşsyz, hemişelik Bitarap
döwletimiziň baýlygy bolup durýar. Berkarar döwletimiziň bagtyýarlyk döwründe ahalteke
we ýomut tohum atlary, türkmen atçylyk we seýisçilik sungaty täzeden dikel‑dildi. Ahalteke
atlaryna bolan halkara islegiň artmagy türkmen at çapyşyklarynyň, at üstündäki milli
oýunlarynyň, türkmen seýisçilik sungatynyň halkara derejesine çykmagyny talap edýär.

At we atçylyk türkmeniň geçmiş taryhynda ata Watanyny keseki basybalyjylardan gorap
saklamakda, halkyň gündelik ýaşaýyş hem-de hojalyk durmuşynda bahasyna ýetip bolmajak
öňdebaryjy ýokary tizlikli harby we hojalyk ulag serişdesi bolup hyzmat edipdir.

Türkmenler öz döwründe kämil at tohumyny döretmegiň, atlary saklamagyň we
köpeltmegiň, taýlary ösdürip ýetişdirmegiň, olary harby işlerde ulanmagyň, seýislemegiň we
toýda-tomaşada at çapdyrmagyň tilsimlerini dünýä halklarynyň arasynda ilkinji bo‑lup gowy
bilipdirler. Atly ýörişler, at çapyşyklary, milli at üstündä‑ki oýunlary, at eýer-esbaplary
gadymy döwürlerde türkmenlerde ilki döräp, soňra dünýäniň beýleki ýurtlaryna-da
ýaýrapdyr we dünýä bel-li türkmen atçylyk medeniýetini döredipdir.

At münmek, at çapmak ugurtapyjylygy, çalasynlygy, öz-özüňe erk etmegi, edermenligi we
watansöýüjiligi terbiýeleýär, ynsana be‑den saglygyny gorap saklamaga kömek edýär. At
münmek taýýar‑lygy Watan goragçylaryna, serhetçi esgerlere-de gerekdir. At bilen
ysnyşykly aragatnaşykda bolmak bolsa, adamlarda ata bolan ýakyn duýgyny oýandyrýar.
Häzirki döwürde atly syýahat, gezelençler et‑mek medeniýetli dynç almagyň bir görnüşidir.

Türkmenistanda arassa ganly ahalteke we ýomut tohum atçylygyny ösdürmegiň meseleleri
we geljegi «Türkmenistany durmuş-ykdysady taýdan ösdürmegiň 2001 – 2030-njy ýyla çenli
döwür üçin Baş ugry milli Maksatnamasy» bilen kesgitlenendir.

